
АЙДАРХАН Мейірхан,
«Cambridge line» мектебінің қазақ тілі мен әдебиеті пәні мұғалімі.
Шымкент қаласы

КӨРКЕМ ШЫҒАРМАҒА ГЕРМЕНЕВТИКАЛЫҚ ТАЛДАУ ЖАСАУ АРҚЫЛЫ ОҚУШЫЛАРДЫҢ ИНТЕРПРЕТАЦИЯЛАУ ДАҒДЫЛАРЫН ДАМЫТУ

Көркем шығарма образды әлем мен поэтикалық тілге негізделген күрделі жүйені тану үдерісі. Әдебиетті оқытуда көркем шығарманы оқу, оны алғашқы қабылдау мен түсінуді тиімді ұйымдастыру – аса маңызды педагогикалық міндет. Көркем мәтінді білім алушының оқырман ретіндегі қабылдауы – оның өмірлік тәжірибесі, эмоциялық және эстетикалық таным-түсінігіне сүйенетін күрделі шығармашылық әрекет. Осы арқылы әдебиет сабағы терең дүниетанымдық, рухани-мәдени мәнге ие болады. Көркем шығарманы герменевтикалық талдау – мәтінді терең, жан-жақты түсінуге бағытталған әдіс. Ол оқырманның шығармамен, автормен және мәтіннің тарихи-мәдени контекстімен арада диалог орнатуына негізделеді. 
Герменевтика – мәтінді түсіндіру теориясы және мәнді түсіну ғылымы, қазіргі батыс әдебиеттануында кең таралған. Герменевтика принциптеріне негізделе отырып, әдебиеттің заманауи теориясы қалыптасуда. Герменевтика – мәтінді интерпретациялау теориясы және мағынаны түсіну туралы ғылым. Әдеби интерпретация көркем шығарманы оқырманның қабылдауы, түсінуі, талқылауы, ой қорытуы және оны шығармашылық өңдеуден өткізу үдерісі. Герменевтикалық талдау жасауға үйрету – қазіргі әдеби білім берудің өзекті мәселелерінің бірі. Ол білім алушылардың әдеби туындыны тек оқып қана қоймай, оны өмірлік тәжірибемен байланыстырып түсінуіне, сыни және шығармашылық ойлау дағдыларын дамытуына септігін тигізеді. Сонымен қатар көркем шығарманы герменевтикалық талдау білім алушылардың әдеби шығармаларды оқуға деген қызығушылығын арттырады. Герменевтика – мәтіннің мағынасын терең түсіндіру мен интерпретациялау әдісі. Олай болса, көркем шығарманы герменевтикалық талдау көркем мәтіндерді тек мазмұндық деңгейде емес, сонымен қатар философиялық, психологиялық, мәдени-тарихи қырынан саралап түсінуге мүмкіндік береді. Әдеби туындыны герменевтикалық талдау барысында білім алушылар мәтіндегі астарлы ойды, символдар мен метафоралардың мәнін, кейіпкерлердің іс-әрекеті мен олардың ішкі жан дүниесінде болып жатқан құбылыстардың себептерін түсінуге ұмтылады. Герменевтикалық талдау жасау білім алушылардың мәтінге деген қызығушылығын арттырып қана қоймай, олардың рухани-мәдени дүниетанымын кеңейтеді. Көркем шығармаларды герменевтикалық талдау білім алушыларға қазақ әдебиетіндегі ұлттық құндылықтар мен философиялық тұжырымдарды терең ұғынуға ықпал етеді. 
Әдеби герменевтика – көркем шығарманы түсіндіру жайындағы арнайы ғылыми сала. Әдеби шығармаларға герменевтикалық талдау жасау «шығарма-оқырман-дәстүр» атты жүйеге сәйкес жүргізіледі. Көркем мәтінді терең түсінудің алғашқы теориясын Ф. Шлейермахер ұсынды. Әдеби мәтінді оқу барысындағы туындаған сұрақтарға герменевтика арқылы жауап беруді қарастырады. 
Ф.Шлейермахер оқырманға автордың орнына өзін қойып көруді ұсынады, осылайша оқырман автордың шығармашылық шешімін шынайы сезіне алады. Бұл «дивинациялық» әдіс, яғни оқырман автордың орнына өзін қойып көре отырып мәтінді терең сезінуіне мүмкіндік береді. Сонымен бірге, Шлейермахер түсінудің бір ғана актіден тұрмайтынын, дивинацияны әртүрлі деңгейде жүргізу арқылы «герменевтикалық шеңбер» қалыптасатынын, ол шеңбер мәтінді жан-жақты тануға көмектесетінін атап өткен.
Көркем әдебиетті талдау үдерісі шығармашылық ізденісті қажет етеді. Оқырман көркем туындыны өзінің дүниетанымы, эмоционалдық қабылдауы мен білім деңгейіне сүйене отырып түсінеді. Әдеби шығармаларды талдауға үйретудің басты мақсаты – білім алушылардың көркем мәтінді қабылдауын әдеби-теориялық қағидалармен байланыстыра отырып, оны әдебиеттану ғылымының заманауи әдіснамалық негіздері мен парадигмалары аясында ғылыми тұрғыда талдай білу қабілетін қалыптастыру. Қазақ әдебиетін оқыту үдерісінде білім алушыларды әдеби талдауға бейімдеу – өзекті педагогикалық міндеттердің бірі. Болашақ маман көркем мәтінді жан-жақты және терең талдауға машықтанған жағдайда, оның интерпретациялық ойлау қабілеті мен мәтінді түсіну деңгейі айтарлықтай артады. Көркем мәтінді талдау әдістері – көркем шығарманы терең, жүйелі және ғылыми тұрғыдан ұғынуға бағытталған тәсілдер кешені. Осы әдістердің ішінде автор идеясы мен ұстанымын, мәтіннің терең мағынасын ашуға мүмкіндік беретін тиімді құралдардың бірі – әдеби герменевтика әдісі. Бұл әдіс гуманитарлық ғылымдар саласында кеңінен қолданылады. Герменевтика – түсіну мен ұғыну теориясына негізделген заманауи әдеби талдау әдісі. Әдеби герменевтиканың мәні – мәтінді түсіндіру мен интерпретациялау арқылы оның мазмұнын терең ашу. Көркем шығарманы интерптетациялаудағы басты құрал – оны қабылдайтын оқырманның дүниетанымы мен эстетикалық ұстанымдары. Герменевтикалық талдауда оқырман – пассив қабылдаушы емес, белсенді түсіндіруші рөліне енеді. «Интерпретация – әдебиеттанудағы күрделі, әрі әлі де болса жан-жақты зерттей түсуді қажет ететін мәселелердің бірі. Көркем шығарманы оқығанда әр оқырман интерпретатор ретінде танылатындықтан интерпретация мен талдаудың ара-жігін ашып көрсеткен зерттеулер көп емес. Көркем шығармаға талдау жасай алу үшін де ол шығарманы қабылдап, түсіну керек. Ал, интерпретация дәл осы қабылдау, зердеге түйіп, түсіну деген ұғымдарды көздейді» . 
Герменевтикалық әдіс көркем шығарманың астарлы мағынасының интерпретациясын жасап, оның ішкі мазмұнын терең түсіндіруге мүмкіндік береді. Герменевтикалық талдауда «автор-мәтін-оқырман» байланысы көркем шығарманы жан-жақты тануға жағдай жасайды. Бұл үдеріс білім алушының ойлау қабілетін, шығармашылық еркіндігін дамыта отырып, әдебиет сабағының мазмұнын байытады.
Көркем мәтінді терең түсінудің алғашқы теориясын неміс ғалымы Ф.Шлейермахер ұсынды. Ғалым әдеби шығарманы оқу барысында туындайтын сұрақтарға жауап іздеуді герменевтикалық үдеріс арқылы шешу қажет деп есептеді. Ф. Шлейермахер туындаған сұрақтарға жауап табудың жолы ретінде интерпретацияны негізгі тәсіл ретінде қарастырған. Фридрих Шлейермахердің «герменевтикалық шеңбер» ұғымы мәтінді түсінудің күрделі әрі терең үдерісін сипаттайды. Сонымен қатар ғалым «автор-шығарма-дәстүр» деген жүйе мәтінді түсінудің тиімді жолы екендігіне тоқталған. Герменевтиканың дамуына В.Дильтей, Х.Г.Гадамер және М. Хайдеггер сынды ғалымдар елеулі үлес қосқан. Бұл ойшылдар герменевтиканы тек мәтінді түсіндіру әдісі ғана емес, адам болмысын танудың философиялық негізі ретінде қарастырды. Вильгельм Дильтей (1833-1911 ж.) көркем мәтінді түсінуге арналған өзіндік іргелі теориясын ұсынған. Әдеби мәтінді оқу барысында туындайтын сұрақтарға жауап іздеу әрекеті – оқырман мен мәтін арасындағы танымдық диалогтың нәтижесі. Бұл үдерісті герменевтикалық талдаудың өзегі ретінде қарастыруға болады. Себебі оқырман мәтінді тек қабылдаушы емес, оның мағынасына ой жүгіртуші, түсіндіруші тұлға ретінде көрінеді. Осы тұжырымға сүйене отырып, бірқатар ғалымдар (Г.Г.Гадамер, П.Рикёр және т.б.) интерпретацияны әдеби мәтінді түсінудің негізгі әдіснамалық құралы ретінде ұсынады. Олар мағына мәтінде дайын күйде берілмейді, ол оқырманның мәдени, тарихи және танымдық тәжірибесіне сүйенген герменевтика (түсіндіру) үдерісінде қалыптасады деп есептейді. Гадамердің герменевтикасы мәтінді, тарихи оқиғаларды, мәдени құбылыстарды түсіну процесін талдауға негізделеді. Ганс-Георг Гадамердің герменевтикалық концепциясы бойынша мәтінді түсіну – субъект пен объект арасындағы диалогтық қатынас. Бұл диалог арқылы мағыналар өзгеріп, жаңа мәнге ие болып жатады. Осы үдеріс негізінде әртүрлі тарихи кезеңдер мен мәдени ортада өмір сүрген адамдардың арасында рухани байланыс орнатуға болады. Гадамер көркем туындыны ұғыну – бұл оқырманның өмірлік танымы мен мәтіннің негізгі идеясы арасындағы көкжиектер тоғысуы деп есептейді. Бұл процесс барысында оқырман өз түсінік көкжиегін мәтіннің тарихи және мәдени контекстімен ұштастырады. Осылайша, түсіну – жай ақпаратты қабылдау емес, керісінше, тұлға мен мәтін арасындағы мағыналық өзара әрекеттесу ретінде диалог құру. Ганс Георг Гадамердің «Ақиқат пен әдіс. Философиялық герменевтиканың негіздері» (нем. «Wahrheit und Methode. Grundzüge einer philosophischen Hermeneutik», 1960 ж.) атты еңбегі герменевтикалық филолсофияның іргелі туындыларының бірі. Гадамердің еңбектері гуманитарлық ғылымдарға, әсіресе мәдениет, әдебиет және философия бағыттарына зор әсерін тигізді. Әдеби герменевтика саласында еңбек еткен ғалымдардың бірі – Виргиния университетінің профессоры Эрик Дональд Хирш. Оның негізгі ғылыми еңбектері ретінде «Достоверность интерпретации» (1967), «Три измерения герменевтики» (1972), «Цели интерпретации» (1976) атты кітаптары кеңінен танымал. Хирш герменевтиканың теориялық мәселелерін әртүрлі әдеби мектептер мен бағыттар тұрғысынан терең зерттейді. Ол әсіресе шығарманың авторлық түпкі ойы мен мақсатына ерекше назар аударады және шығарманы интерптетациялауда авторлық ұстанымнан алшақтамау керек деген ой айтады. 
Әдеби туынды ол халықтың ұлттық дүниетанымы мен құндылықтарын көркем бейнелейтін, адамзаттың ой-санысы мен іс-әрекетіне көркемдік тұрғыдан баға беретін көркем мәтін. Кей жағдайларда шығарманың мазмұны кішкентай ғана бір деталь арқылы ашылып жатса, енді бірде тұтас туынды сол бір ғана көркем бөлшектің маңызын тереңірек түсіндіруге бағытталып жатады. Кейде авторлық идея астарлы ойларды меңзеп, шығарманың қарапайым ғана сюжеті терең мағынаны жеткізеді. 
Көркем мәтінді талдауда герменевтикалық тәсілді қолдану арқылы білім алушының мәтінді өзіндік тәжірибесімен байланыстыра отырып қабылдауына, авторлық идеяны терең түсінуіне және жеке көзқарасын қалыптастыруына мүмкіндік туатыны анықталды. Сонымен қатар герменевтикалық талдау – оқушылардың сыни ойлау қабілеті мен интерпретациялық машығын дамытуда маңызды әдіс екені көрсетілді. Зерттеу нәтижелері көркем мәтінді интерпретациялау арқылы білім алушылардың әдеби-теориялық ойлауын дамытуға, шығармашылық және сыни қабылдауын қалыптастыруға негіз болмақ. Қорыта айтқанда, зерттеу нәтижесінде көркем шығарманы герменевтикалық тұрғыда талдауға үйретудің теориялық және әдістемелік негіздері айқындалды. Әдеби білім беру үдерісінде бұл әдісті қолданудың тиімді жолдары ұсынылып, практикалық тұрғыдан нәтижеге қол жеткізілді.
 Герменевтикалық талдау әдеби білім беру процесінде көркем шығарманы интерпретациялаудың тиімді әдісі болып табылады. Ол білім алушыларға мәтінді терең түсінуге, астарлы мағынасын ашуға, сыни тұрғыдан ойлауға және жеке интерпретация жасауға мүмкіндік береді. Герменевтикалық тәсіл оқырман мен мәтін арасындағы диалогты дамытып, студенттердің шығармашылық ойлауын қалыптастыруға ықпал етеді. Эмпирикалық зерттеу нәтижелері герменевтикалық талдау жасаудың тиімділігін дәлелдеді. Сонымен қатар, зерттеу әдеби білім беру саласына герменевтикалық тәсілді енгізудің тиімді жолдарын айқындап, студенттердің көркем мәтіндермен жұмыс жасау мәдениетін жетілдіруге ықпал ететінін көрсетті. Қорытындылай келе, герменевтикалық талдау әдебиет сабағында оқыту процесін сапалы түрде жетілдіруге, білім алушылардың әдеби-танымдық қабілеттерін дамытуға және олардың рухани дүниетанымын тереңдетуге мүмкіндік беретін әдіс ретінде ғылыми негізделген.

